
GOUVÈNÈ HOCHUL MAKE GWO PWOGRÈ NAN KAD ENVESTISMAN 100 MILYA 
DOLA MICRON NAN NOUYÒK LA AK PIBLIKASYON PIBLIK YON PWOJÈ 

DEKLARASYON ENPAK ANVIWÒNMANTAL  
  

Rapò a se youn nan analiz ekspè ki pi konplè yo te janm konsidere pou yon pwojè 
nan Eta Nouyòk  

  
Reflete 2.5 ane evalyasyon ak rechèch apwofondi pou mezire ak jere arive Micron 

an  
  

Izin Micron yo pral kreye jiska 50,000 nouvo djòb, ki gen ladan 9,000 djòb nan 
Micron ak plizyè milye djòb konstriksyon ki peye salè ki anvigè  

  
Gen ladan l pi gwo sal blanch nan peyi a ak estanda k ap mennen nan endistri a  

  
Eta Nouyòk ak Micron fè patenarya pou etabli yon fon envestisman kominotè 500 

milyon dola pou sipòte inisyativ priyorite lokal yo  
  

Priyorize anbochaj lokal, veteran ak ti biznis yo  
  
  
Gouvènè Kathy Hochul te make yon gwo pa annavan jodi a pou pwojè Micron nan 
Nouyòk Santral avèk piblikasyon piblik Pwojè Deklarasyon Enpak Anviwònmantal (Draft 
Environmental Impact Statement, DEIS), ki se yon eleman obligatwa ni nan Lwa sou 
Revizyon Kalite Anviwònmantal Eta a (State Environmental Quality Review Act, 
SEQRA) ak nan Lwa sou Politik Anviwònmantal Nasyonal (National Environmental 
Policy Act, NEPA) federal la. Dokiman an ki gen anviwon 20,000 paj, ke Ajans 
Devlopman Endistriyèl Konte Onondaga a, Depatman Komès Etazini (US Commerce 
Department) an ak Micron te prepare ansanm, reflete youn nan analiz ki pi apwofondi ki 
janm fèt pou yon pwojè nan Eta Nouyòk, ki apwopriye ak nati istorik ak enpak 
transfòmatè plan Micron nan pou envesti jiska 100 milya dola epi sipòte kreyasyon 
prèske 50,000 djòb pandan plis pase 20 ane k ap vini yo, epi li pral gen ladan l pi gwo 
espas sal blanch nan peyi a ki gen anviwon 222,967 mèt kare (2.4 milyon pye kare).  
  
"N ap transfòme ekonomi Nò Nouyòk la, yon mikwopis alafwa", Gouvènè Hochul te 
deklare. "Sa make yon gwo etap enpòtan nan angajman Micron anvè Nouyòk, ki 

montre kijan kwasans ekonomik ak pwoteksyon anviwònmantal mache men nan men. 
Pwojè sa a pral transfòme Nouyòk Santral — epi n ap avanse ak tout vitès nou."  
  
Vis Prezidan Egzekitif Micron pou Operasyon Global, Manish Bhatia, te deklare, 

"Nou apresye ajans lokal, eta ak federal yo ke asistans ak revizyon yo te enpòtan anpil 
pou ede nou atenn etap enpòtan sa a. Micron kontinye konsantre sou pote fabrikasyon 
memwa dènye kri nan Nouyòk. Nou te pran anpil swen pou prepare dokiman konplè 
sou deklarasyon enpak anviwònmantal pou piblik la ak ajans gouvènman lokal, eta ak 
federal yo ka egzamine. Pandan n ap avanse nan preparasyon teren an pita nan ane sa 
a, nou anvi travay sere ak ajans prensipal yo pou asire pwosesis la satisfè tout egzijans 
regilasyon yo epi li bay opòtinite enpòtan pou kominote a patisipe."  

  
Piblikasyon piblik DEIS la se dènye etap enpòtan ki make patenarya kontinyèl ant 
Micron ak Eta Nouyòk ki te fèt an oktòb 2022 lè Micron te chwazi Nouyòk Santral pou 
megafabrikasyon li a. Gouvènè Hochul te travay nan tèt kole ak patnè lokal, eta ak 
federal yo pou prepare yo pou arive Micron epi fè envestisman kontinyèl nan kominote 
a ak nan rejyon an. Kòm yon pati nan pwogram ankourajman Green CHIPS Gouvènè a, 
Micron pral travay pou diminye emisyon gaz ki lakòz efè sè yo, elaji efò restorasyon, 
reyitilizasyon ak resiklaj dlo epi vize enèji san kabòn, ann akò ak objektif Nouyòk pou 
reyalize yon ekonomi enèji pwòp. Pandan 45 jou k ap vini yo, piblik la ap kapab fè 
kòmantè sou rezilta yo nan DEIS la. Pandan peryòd kòmantè a, yon odyans piblik an 
pèsòn pral fèt nan dat 24 jiyè nan Liverpool High School. Peryòd pou fè kòmantè a fini 
11 out. Enstriksyon sou kijan pou fè kòmantè yo disponib sou sitwèb Biwo Devlopman 
Ekonomik Konte Onondaga a.  

  
Envestisman 100 milya dola sa a pa Micron se pi gwo envestisman prive nan listwa 
Nouyòk e li pral gen ladan l pi gwo sal blanch nan Etazini. Epi nan fen deseni an, youn 
sou kat pis ki fèt nan Etazini pral pwodui nan yon distans 563 km (350 mil) alantou Nò 
Nouyòk — pa gen okenn lòt rejyon nan peyi a ki pral fabrike yon pi gwo pòsyon.  
  
Prezans Micron nan Nouyòk Santral reprezante yon kwasans transfòmatè nan Nò 
Nouyòk Sa gen ladan:  

 9,000 nouvo djòb byen peye nan tout nivo edikasyon sou plas.  
 Jiska 50,000 nouvo djòb pèmanan nan rejyon an pandan 30 pwochen ane 

yo ak plizyè dizèn milye djòb nan konstriksyon pandan 20 pwochen ane 
yo pou konstwi kanpis la.  

 Yon lòt 9.5 milya dola anplis nan pwodiksyon ekonomik rejyonal chak ane 
apati 2027, ki pral ogmante pou rive plis pase 16 milya dola chak ane an 
2041.  

 Yon lòt 3.3 milya dola anplis nan revni disponib anyèl pou moun ki nan 
Nouyòk Santral yo an 2035, ki rive an mwayèn 5.4 milya dola chak ane 
nan 30 ane.  

 Prèske 20 milya dola nan revni pou gouvènman eta ak lokal yo pou 
amelyore lekòl yo ak lòt sèvis piblik yo.  

Apre plizyè deseni estagnasyon, popilasyon Nouyòk Santral la espere ogmante. Pwojè 
Micron an espere atire plis pase 84,000 moun nan Nouyòk — majorite ladan yo (plis 
pase 76,000) nan Rejyon Nouyòk Santral la. Pou jere kwasans sa a, envestisman ke yo 
prevwa yo gen ladan yo:  

 Envestisman nan enfrastrikti alontèm pou sipòte kwasans rejyonal la, 
tankou sistèm dlo, dlo ize, gaz, elektrisite ak transpò ki elaji.  

 Fon Envestisman Kominotè 500 milyon dola a te devlope pou asire 
kwasans ekonomik enklizif, devlopman mendèv ak amelyorasyon kalite 
lavi pou Nouyòk Santral.  

 Kote prensipal nouvo pwogram devlopman mendèv ON-RAMP eta a, ki 
koute 200 milyon dola, nan Sid Syracuse.  

 Règleman lojman istorik Gouvènè Hochul yo gen ladan plizyè inisyativ ak 
pwogram finansman nan nivo eta a, epi y ap devlope règleman lokal pou 
ankouraje mache rejyonal la pou ogmante rezèv chwa lojman abòdab epi 
ki gen kalite siperyè pou satisfè gwo demann  

  
Senatè Charles Schumer te deklare, "Sa a se yon gwo pa annavan pou nou kòmanse 
travay la epi pou nou bay envestisman ki pote transfòmasyon Micron lan nan Nouyòk 
Santral la lavi. Gras ak Lwa sou CHIPS & Science bilateral mwen an, plizyè dizèn milye 
djòb ki byen peye ap vini pou kominote nou an epi n ap pote fabrikasyon semikondiktè 
tounen nan Etazini, avèk Nò Nouyòk k ap trase wout la. Mwen rekonesan pou 
patenarya Gouvènè Hochul la nan pote envestisman ak travay nan fabrikasyon tounen 
nan No Nouyòk."  
  
Manm Kongrè John W. Mannion te deklare, "Envestisman istorik Micron an kontinye 
avanse avèk transparans, responsablite anviwònmantal, ak angajman kominotè ke 
moun nan Nouyòk Santral yo espere epi merite. Antanke ko-prensipal sipòtè lejislasyon 
Green CHIPS Nouyòk la, mwen te travay avèk Gouvènè Hochul ansanm ak patnè li yo 
nan tout nivo gouvènman an pou ede prepare teren pou pwojè lki pote transfòmasyon 
sa a. Mwen rete angaje pou m kontinye sou envestisman rekò mwen te fè pou 
fòmasyon mendèv la — tankou aprantisaj MACNY, ON-RAMP, edikasyon K-12, ak 
chemen karyè — k ap prepare rezidan NY-22 yo pou yon avni teknoloji avanse ki plen 
opòtinite ak pwomès nan chak kwen kominote nou an."  
  
Majistra Syracuse la, Ben Walsh, te deklare, "Pwojè Micron nan pral gen yon enpak 

ki pote transfòmasyon sou Vil Syracuse ak sou tout rejyon nou an. Nou salye 
piblikasyon DEIS la kòm yon gwo pa annavan pou pwojè a epi kòm yon aksyon 
esansyèl pou asire pwoteksyon resous natirèl ak anviwònman rejyon nou an. Mwen 
remèsye Gouvènè Hochul, Egzekitif Konte a McMahon, Micron ak tout patnè nou yo 
paske yo kontinye fè efò pou fè Syracuse ak Nouyòk Santral yon lidè mondyal nan 
endistri semi-kondiktè a."  
  
Komisè Depatman Konsèvasyon Anviwònman (Department of Environmental 
Conservation, DEC) Eta Nouyòk Amanda Lefton, te deklare, "Devlopman ekonomik 
responsab kòmanse avèk yon revizyon anviwònmantal ki rigoure pou evalye 
konplètman epi diminye enpak potansyèl yo sou resous natirèl yo. Gras ak lidèchip 



Gouvènè Hochul, etap enpòtan sa a nan pwosesis revizyon an pral pèmèt yon revizyon 
piblik solid sou pwojè sa a ki fèt yon fwa nan yon jenerasyon. DEC fyè pou l travay avèk 
patnè federal, eta ak lokal nou yo pou ede pwoteje lè, dlo ak tè nan Nouyòk Santral 
pandan pwojè Micron an ap avanse."  
  
Direktè Egzekitif Jeneral ak Komisè Empire State Development lan, Hope Knight, 
te deklare, "Gwo etap enpòtan jodi a reprezante dènye etap nan angajman istorik 
Micron anvè Nouyòk Santral. DEIS la se yon pati enpòtan nan nenpòt pwojè devlopman 
ekonomik - sitou pou youn nan gwosè ak dimansyon sa a - epi li demontre ke pwojè sa 
a ap avanse nan pwosesis apwobasyon kritik la. Eta Nouyòk ak Micron kontinye travay 
ansanm pou asire ke megafabrikasyon san parèy sa a, ki pral pwodui chanjman 
jenerasyonèl ki benefisye rejyon an ak eta a, avanse epi reyisi."  
  
Komisè Depatman Transpò Eta Nouyòk (New York State Department of 
Transportation) la, Marie Therese Dominguez, te deklare, "Sa a se vrèman yon 
moman enteresan pou Nouyòk Santral, epi Depatman Transpò Eta a ap jwe yon wòl 
enpòtan nan transfòmasyon tout rejyon sa a. Pandan n ap kontinye transfòme rezo 
transpò a sou yon dimansyon ak yon echèl nou pa janm wè nan nò eta Nouyòk, pandan 
n ap korije erè tan lontan yo epi konekte kominote yo atravè Syracuse atravè Pwojè 
Viaduk I-81 istorik nou an, n ap ede prepare Nouyòk Santral pou kantite travay ak 
kwasans ke Micron pral jenere atravè rejyon an. Avèk envestisman ak sipò Gouvènè 
Hochul yo, sistèm transpò eta a pral pare pou akomode Micron ak enpak jenerasyonèl li 
pral genyen sou tout aspè lavi nan Nouyòk Santral. Nou pa ka tann pou nou kontinye 
travay avèk kominote Nouyòk Santral la ak Micron epi pandan n ap kòmanse konsidere 
pwochen seri envestisman nan enfrastrikti nan fiti pwòch."  
  
Prezidan ak Direktè Egzekitif Jeneral Otorite Rechèch ak Devlopman Enèji Eta 
Nouyòk la (New York State Energy Research and Development Authority, 
NYSERDA) la, Doreen M. Harris, te deklare, "Envestisman istorik Micron nan Empire 
State la pare pou pote plizyè milye nouvo opòtinite bay Nouyòkè yo nan tout nivo 
konpetans. Lè li pibliye Pwojè Deklarasyon Enpak Anviwònmantal la, Micron ap montre 
kisa sa vle di pou bay egzanp — alimante teknoloji alavni an enèji ak elektrisite zewo 
emisyon pandan y ap estimile yon vrè kwasans ekonomik pou jenerasyon k ap vini yo."  
  
Prezidan ak Direktè Egzekitif Jeneral Otorite Enèji Nouyòk la, Justin E. Driscoll, te 
deklare, "Arive Micron nan Nouyòk pral transfòme ekonomi lokal la, sa pral pote plizyè 

milye djòb byen peye nan konstriksyon, fabrikasyon ak teknoloji nan Nouyòk Santral. 
NYPA fyè pou sipòte envestisman istorik Micron nan eta a avèk alokasyon enpòtan 
elektrisite bon mache ki pral ankouraje kwasans ekonomik dirab nan rejyon an."  
  
Komisè Tanporè Biwo Pak, Rekreyasyon, ak Konsèvasyon Istorik Eta Nouyòk la, 
Randy Simons, te deklare, "Piblikasyon Pwojè Deklarasyon Enpak Anviwònmantal 

Micron an make yon reyalizasyon enpòtan nan gwo inisyativ sa a pou kreye plizyè milye 
nouvo djòb nan Nouyòk Santral. Ajans nou pa ka tann pou l travay avèk patnè eta ak 
federal nou yo pou prezève resous enpòtan yo tout pandan n ap fè pwogrè nan 
devlopman ekonomik ak nan kalite lavi nan rejyon an."  



  
Sekretè Deta Eta Nouyòk la, Walter T. Mosley, te deklare, "Angajman remakab 
Micron anvè dirabilite sosyal ak anviwònmantal parèt aklè nan dokiman enpresyonan sa 
a, ki ka sèvi kòm yon plan pou responsablite antrepriz. Depi nan kòmansman, Micron 
pwouve tèt li kòm yon bon vwazen antrepriz epi li ap vin byen vit yon pati fondamantal 
nan devlopman ekonomik ak kalite lavi nan Rejyon Nò a."  
  

Komisè Biwo Renouvèlman Kay ak Kominote Eta Nouyòk (New York State Homes 
and Community Renewal) la, RuthAnne Visnauskas, te deklare "Piblikasyon Pwojè 

Deklarasyon Enpak Anviwònmantal Micron an montre valè anviwònman solid konpayi 
an epi li make yon etap enpòtan nan vizyon pataje nou pou yon Nouyòk Santral pwospè 
ak enklizif. Pandan n ap prepare pou benefis san parèy envestisman 100 milya dola 
Micron nan rejyon an, nou anvi mete politik lojman istorik Gouvènè Hochul yo an pratik 
pou kreye kay pou yon mendèv k ap grandi epi ede asire siksè alontèm Micron, ak 
Nouyòk Santral ak rezidan li yo."  

  
Komisè Depatman Travay Eta Nouyòk (New York State Department of Labor) la, 
Roberta Reardon, te deklare, "Pandan ke patenarya ant Eta Nouyòk ak Micron se yon 
etap entegral pou pote karyè nan fabrikasyon avanse ki byen peye nan No Nouyòk, 
devlopman mendèv la pa ka fèt nan depans resous natirèl esansyèl nou yo. DEIS la ap 
ede asire ke y ap pwoteje anviwònman nou an ak kominote nou yo pandan n ap travay 
pou ofri pi gwo opòtinite ekonomik bay Nouyòkè yo epi fè eta nou an yon kote ki an 
sekirite e abòdab pou moun viv ak travay."  
  
Senatè Eta a, Rachel May, te deklare, "Rapò sa a t ap prepare depi lontan e mwen 

espere anpil lòt moun nan CNY ap mete tèt ansanm avè m pou li l ak anpil atansyon epi 
patisipe nan pwosesis kòmantè piblik la. Nou tande anpil bagay sou benefis pwojè sa a 
pral pote. Kounye a, nou bezwen konsidere enpak li pral genyen sou sistèm natirèl nou 
yo ak pi bon fason pou nou lye kwasans ekonomik ak prezèvasyon atansyon resous 
presye ki sipòte nou epi ki defini rejyon nou an."  
  
Senatè Eta a, Chris Ryan, te deklare, "Yo te akeyi piblikasyon DEIS la avèk 
antisipasyon ak eksitasyon paske se yon moman ki gen anpil enpòtans. Rezilta rapò 
istorik sa a, ak envestisman ke yo prevwa nan Nouyòk Santral, pral ede asire rejyon an 
ka pran mezi ki nesesè yo pou prepare pou pwojè ki pote transfòmasyon jenerasyonèl 
sa a, ak plizyè milye djòb li pral pote yo. Mwen ankouraje rezidan yo pou yo patisipe 
nan pwosesis kòmantè piblik la ak odyans piblik la. Nou tout, k ap travay ansanm kòm 
yon rejyon, pral benefisye opòtinite monimantal sa a."  
  
Manm Asanble William Magnarelli te deklare, "Micron gen potansyèl pou transfòme 
non sèlman kominote lokal la, men tou previzyon anplwa nan rejyon an. Piblikasyon 
DEIS la se dènye devlopman ki mete aksan sou pwogrè kontinyèl ak envestisman ki 
nesesè pou prepare pou arive li."  
  
Manm Asanble Al Stirpe te deklare, "Pwomès Micron an vin pi pre ak piblikasyon 

Pwojè Deklarasyon Enpak Anviwònmantal la. Yon pa pi pre pwosperite ekonomik ki vini 



ak plizyè dizèn milye djòb nan teknoloji, 20 ane travay konstriksyon san rete, ansanm 
ak amelyorasyon nan enfrastrikti dlo, dlo ize ak transpò. Tout sa fèt ak yon angajman 
pou respekte estanda anviwònmantal ki wo. Rejyon nou an t ap tann pandan de 
jenerasyon pou yon opòtinite konsa, e kounye a li jis nan papòt nou."  
  
Manm Asanble Pamela Hunter te deklare, "Piblikasyon Pwojè Deklarasyon Enpak 

Anviwònmantal la make yon pwogrè reyèl nan pote chanjman transfòmatif nan Nouyòk 
Santral. Envestisman Micron nan pa sèlman kreye djòb—li ap bati opòtinite pou 
veteran, MWBE yo, ak kominote ki te istorikman rete dèyè. Mwen fyè pou m sipòte 
vizyon solid ak enklizif sa a pou lavni rejyon nou an."  
  
Prezidan ak PDG CenterState CEO, Rob Simpson, te deklare, "Piblikasyon Pwojè 

Deklarasyon Enpak Anviwònmantal Micron an make yon pa enpòtan pou plan konpayi 
an pou elaji epi kreye plizyè milye djòb ki byen peye nan Nouyòk Santral. Nou akeyi 
piblikasyon rapò sa a kòm yon siy klè ke travay la ap avanse pou pwojè enpòtan sa a. 
DEIS sa a reflete plizyè ane kolaborasyon ak dilijans. Chak etap te fòme — e li kontinye 
ap fòme — pa ajans piblik k ap travay avèk Micron pou pwoteje resous natirèl vital 
kominote nou an. Transparans, responsablite, ak patisipasyon piblik la rete yon eleman 
santral nan chak etap, e sa pa diferan. An menm tan, nou vle souliye nesesite pou 
rapidite ak dinamis. Rejyon nou an ak peyi nou an bezwen pwojè sa a antre an 
fonksyon pi vit posib pou asire sekirite nasyonal nou ak konpetitivite ekonomik nou an. 
Nou ankouraje kominote biznis la pou yo patisipe nan revize DEIS la epi defann 
envestisman jenerasyonèl sa a nan kominote nou an."  
  
Vis Prezidan Evergreen Action pou Etazini, Justin Balik, te deklare, "Lidèchip 
Gouvènè Hochul la ouvri chemen pou envestisman revolisyonè Micron nan Nouyòk, 
yon pwojè ki pral redefini devlopman ekonomik dirab gras ak pwogram ankourajman 
Green CHIPS eta a ak lwa CHIPS ak Syans federal la. Deplwaman enèji pwòp se yon 
eleman entegral nan devlopman ekonomik, li kreye nouvo djòb ki byen peye pou 
Nouyòkè yo, tout pandan l ap devlope teknoloji demen an ak elektrisite zewo emisyon, 
pou asire yon kwasans ekonomik dirab pou plizyè jenerasyon."  
  
Ko-prezidan Komite Angajman Kominotè Nouyòk Santral la, Tim Penix, te deklare, 
"Piblikasyon Pwojè Deklarasyon Enpak Anviwònmantal sa a make yon etap enpòtan 
nan reyalize envestisman istorik Micron an. Antanke Ko-Prezidan Komite Angajman 
Kominotè a, mwen te temwen dirèkteman eksitasyon ak angajman moun ki nan Nouyòk 
Santral ki wè sa kòm plis pase jis devlopman ekonomik — se yon opòtinite ki prezante 
yon fwa nan yon jenerasyon pou konstwi yon avni ki pi ekitab ak pwospè pou tout rejyon 
nou an. Pwosesis angajman kominotè konplè nou te konplete a te asire ke pandan 
pwojè sa a ap avanse, vwa ak priyorite tout moun nan Nouyòk Santral ap kontinye gide 
fason nou maksimize benefis moman transfòmatif sa a."  
  
Prezidan MACNY, Randy Wolken, te deklare,  "Avèk piblikasyon jodi a, nou fè yon pa 
anplis pou nou kòmanse konstriksyon enstalasyon fabrikasyon Micron yo nan Nouyòk 
Santral. Pwojè sa a pral kreye plizyè milye djòb nan sektè fabrikasyon an epi li pral 
amelyore pwofil Nouyòk kòm yon sant mondyal pou fabrikasyon ak inovasyon nan 



domèn teknoloji avanse. Pandan n ap selebre etap enpòtan sa a, Ekip MACNY a 
kontan, pare, epi angaje pou kolabore ak manm nou yo ak patnè kominotè yo pou ede 
reyalize tout potansyèl opòtinite sa a."  
  
Depi lè li te antre an fonksyon, Gouvènè Hochul te bay endistri semi-kondiktè a priyorite 
kòm yon pati enpòtan nan bidjè egzekitif li yo. Gouvènè a te sekirize yon envestisman 
kapital anplis 500 milyon dola pou Konplèks Nanoteknoloji Albany NY CREATES la 
avèk yon envestisman total eta a ki se 1 milya dola pou lanse patenaryayon patenarya 
10 milya dola ki pral pote yon Sant Litografi EUV ak NA wo dènye kri nan Konplèks la. 
Gouvènè a te anonse patenarya ak IBM, Micron, Applied Materials, Tokyo Electron, ak 
lòt lidè nan endistri semikondiktè a ane pase nan kad angajman li pou talbi yon sant 
mondyal pou fabrikasyon semikondiktè nan Nouyòk. Depi nouvo sant sa fini, l ap apiye 
lòt envestisman ki lye ak semikondiktè pou fè Nouyòk akeyi premye Sant Litografi Wot 
NA EUV piblik nan Amerik Dinò a, sipòte kwasans alontèm ekonomi teknoloji Nouyòk 
la, epi kreye e konsève plizyè milye travay dirèk, endirèk, ak sendika konstriksyon.  
  
Gouvènè Hochul te sekirize 100 milyon dola pou finansman adisyonèl pou pwogram 
Atraksyon Sible Pasèl Nouyòk ki Pare pou yo Mete yo nan Chantye (Focused Attraction 
of Shovel-Ready Tracts New York, FAST NY). FAST NY ki te lanse an desanm 2022, te 
bay plis pase 175 milyon dola pou prepare plis pase 1012 ekta (2,500 acre) atravè 20 
sit atravè rejyon Nò Eta a pou lanse aktivite yo, yon karakteristik kle lè biznis yo ap 
chèche kote pou rete. Prim pou amelyore sit yo te atire konpayi tankou Edwards 
Vacuum, Siemens Mobility, Chobani ak fairlife.  
  
Anplis de sa a, an oktòb 2023, Gouvènè Hochul te devwale plan pou Laboratwa 
Similasyon Sal Blanch Micron an ki koute 15 milyon dola, epi ki mezire 474 mèt kare 
(5,000 pye kare) nan Onondaga Community College, ki pral ede fòme etidyan ki nan 
Nouyòk Santral yo pou travay Micron yo.  
  
Tou dènyèman, Gouvènè Hochul te entwodui yon nouvo nivo benefis amelyore pou 
konpayi chèn apwovizyònman semi-kondiktè yo; yon nouvo pwogram pou bay kredi 
taks pou gwo envestisman nan rechèch ak devlopman semi-kondiktè ki egal a 100 
milyon dola oswa plis nan depans kalifye; yon nouvo ankourajman pou fòmasyon 
mendèv fabrikasyon semi-kondiktè; ak yon pwolonjman jeneral 5 ane pou pwogram 
Excelsior la.  
  
Semikondiktè yo enpòtan anpil pou fòs ekonomik nasyon an, sèvi kòm sèvo elektwonik 
modèn yo, ak pèmèt teknoloji enpòtan pou kwasans ekonomik Etazini, sekirite 
nasyonal, ak konpetisyon mondyal. Endistri a anplwaye dirèkteman plis pase 300,000 
moun nan Etazini epi li sipòte plis pase 1.8 milyon lòt travay lokal. Semikondiktè yo se 
youn nan senk pi gwo pwodui ekspòtasyon Etazini, epi endistri a se premye kontribitè 
nan pwodiktivite travay, ki sipòte amelyorasyon nan efikasite nan prèske chak sektè 
ekonomik — soti nan agrikilti rive nan fabrikasyon.  
  
Nouyòk genyen yon endistri semikondiktè solid ak 156 konpayi semikondiktè ak chèn 
apwovizyònman ki anboche plis pase 34,000 Nouyòkè. Anba lidèchip Gouvènè Hochul, 

endistri a ap kontinye elaji atravè gwo envestisman ki soti nan biznis semikondiktè yo ak 
konpayi chèn apwovizyònman tankou Micron, GlobalFoundries, AMD, Edwards Vacuum 
ak TTM Technologies pou elaji prezans yo nan Nouyòk.  

